
Министре Еленовски, директоре Тодоровски, почитувани гости.  Задоволство ми е да 

бидам денес овде и да учествувам во свеченоста со која го одбележуваме почетокот на 

градбата на еден проект што претставува резултат на повеќе од две години работа и 

извонредна соработка помеѓу институциите. 

 

Оваа свеченост денес е јасен доказ за силната поддршка што Владата на САД ја дава за 

Владата на Република Македонија во нејзините напори да се справи со организираниот 

криминал и трговијата со дрога овде, во Македонија.   

 

Свеченоста исто така покажува што е возможно да се постигне кога министерствата 

работат заедно, во овој случај тоа се Министерството за одбрана и Министерството за 

внатрешни работи, за да удоволат на заедничка потреба.  Во мојата Мисија, овој проект е 

пример за тимска работа помеѓу агенциите, при што е вклучена активна соработка на 

Министерствата за правда, одбрана и Стејт департментот, со Европската команда на САД, 

ЕУКОМ, со седиште во Германија.    

 

Реконструкцијата на објектите за хранење и обучување на службени кучиња е поддржана 

со донации од ЕУКОМ во опрема и материјали за обучување.  Оваа поддршка ја 

претставува нашата заложба за понатамошно зајакнување на капацитетот на Република 

Македонија во борбата со трговија со дрога.   

 

Како дополнение на помошта од ЕУКОМ, што досега изнесува повеќе од 1 милион УСД, 

Амбасадата исто така обезбедува и ќе продолжи да обезбедува, специјализирана обука за 

службениците на органите за спроведување на законот, како и опрема за да им помогне на 

оние што го спроведуваат законот да ги подобрат своите способности да ја вршат својата 

работа професионално и ефикасно.    

 

Амбасадата исто така ангажираше виш советник за организиран криминал во 

Министерството за внатрешни работи, кој секојдневно работи со шефовите и 

инспекторите во Одделението за организиран криминал и помага во понатамошното 

зголемување на капацитетот во борбата со трговијата со дрога и слични организирани 

криминални активности.   

 

Како што знаете, нашите напори бараат соработка и поддршка и од Министерството за 

одбрана, и од Министерството за внатрешни работи, доколку сакаат да бидат ефикасни.  



Сакам да им се заблагодарам и на двете министерства за поддршката што ја даваат на овој 

проект, како и на многуте други кои ни помагаат да ги оствариме заедничките цели во 

спроведувањето на законот.   

 

Трендовите во недозволената трговија со дрога, апсењата и запленувањата јасно 

укажуваат дека трговијата со дрога во Македонија претставува постојан предизвик, и зло 

кое погаѓа премногу граѓани овде кои купуваат, продаваат или користат нелегални дроги. 

 

Битката против трговијата со дрога и зависност е тешка.  Убедена сум дека единиците за 

службени кучиња, што ќе бидат обучени и здомени во овие објекти, ке бидат вредни 

ресурси во оваа борба.  

 

На крај, дозволете ми да ги охрабрам офицерите, војниците, и нивните партнери-кучиња 

да сторат се што е во нивната моќ да ги заштитат луѓето во Македонија од трговијата со 

дрога и нејзиното негативно влијанието врз поединците и општеството во целина.  Вие 

водите праведна војна против еден непријател кој не познава граници.  Во комбинација со 

образовни кампањи за спречување на злоупотреба на дрогата, вашите напори можат да 

помогнат да се добијат важни битки во оваа војна за да се обезбеди подобра иднина за 

Македонија.   

 

Ви благодарам. 

 

 

 

 

 

  

 


